
ADMINISTRASYON CUOMO MANDE BIWO KREDI POU PRAN MEZI PRESE PRESE POU GARANTI VIKTIM 

SANDY PAP FRAPE AK MOVE NOTASYON ENJIS SOU PWEN KREDI YO 

 

Pwoblèm finansye ki anrapò ak Ouragan Pa Dwe Aji sou Pwen Kredi Viktim Sandy 

 

Pou Viktim Sandy, tach nan Pwen Kredi Ka Vle Di Pi Wo Kou Pou Prè sou Kay, Machin ak Biznis, Pi Gwo 

Difikilte pou Jwenn Travay 

 

Gouvènè Andrew M. Cuomo te anonse jodi a Administrasyon li a mande biwo kap fè pwentaj kredi epi 

rapòte yo pou pran mezi prese prese pou stope bès pwen kredi pou viktim Sipè Ouragan Sandy ki ka ap 

andire pwoblèm finansye akòz ouragan yo pa ka kontwole. Sòf si ajans kap rapòte kredi yo aji, plizyè 

viktim Sandy ka fè fas ak kou elve pou prè sou kay, machin, ak biznis.  

 

Anba lidèship Gouvènè a, Sipè Entandan Sèvis Finans, Benjamin M. Lawsky jodi a te voye lèt bay FICO, 

TransUnion, Experian, Equifax, ak Consumer Data Industry Association (CDIA) pou mande yo aji 

rapidman pou pwoteje viktim Sandy epi pou dirijan òganizasyon sa yo rankontre ak Depatman Sèvis 

Finans Eta New York (Department of Financial Services – DFS) la san pèdi tan pou rezoud pwoblèm sa.  

 

“Frape viktim Sandy ak yon move notasyon injis sou pwentaj kredi yo se yon lòt ensilt pou plizyè milye 

Nouyòkè kap goumen pou rekonstwi ak retabli apre silkòn devastatè sa,” te deklare Gouvènè Cuomo. 

“Ajans kap rapòte kredi yo dwe pran aksyon rapid pou viktim Sandy pa gen pwen kredi yo bese 

enjisteman.”  

 

Sipè Entandan Benjamin M. Lawsky te di konsa, “Okenn viktim Sandy pa dwe pran move kou nan dosye 

kredi yo tou senpleman paske yo te pran yon move frap nan men lanati epi te twouve yo sou pasaj 

siklòn devastatè sa. Kesyon sa ekstrèman enpòtan pou Gouvènè Cuomo paske pwen kredi yon moun ka 

gen yon enpak sou tout bagay depi nan to yo peyi pou yon ipotèk rive nan chans pou yo jwenn yon 

nouvo djòb.”  

 

Defi finansye anpil Nouyòkè gen anfas yo akòz Sipè Ouragan Sandy ka gen konsekans negatif sou 

pwentaj kredi yo pou rezon ki pa gen anyen pou wè ak sòlvablite yo. Paregzanp, anpil pwopriyetè ka rate 

peman ipotèk yo akòz Sandy oubyen te fòse chèche pworogasyon sou peman ipotèk yo fas ak depans yo 

kap ogmante. Anpil lòt sitwayen pa te kapab peye lwaye yo lè kay yo te krzae epi yo te blije peye pou lòt 

lojman. Pwopriyetè kay ak biznis te blije tou ap pran prè pou ekipman ki te nesesè pou rekonstwi kay ak 

biznis yo.  

 

Administrasyon an mande biwo kredi pou pran kat mezi sa yo:  

1. Pran mezi prese prese pou asire pwen kredi pap bese pou viktim Sandy; 

2. Reyajiste tout pwen ki te deja bese; 

3. Travay ak bank ak lòt enstitiyon ki bay prè pou detekte tout enfòmasyon negatif ki soti bò 

kote viktim kastastwòf; 

4. Epi rankontre ak Depatman Sèvis Finans lan pou chanje yon mannyè definitif pwosedi pou 

anpeche pwen kredi yo desann pou viktim kataswòf.  

 

Yon move notasyon enjis nan dosye kredi yon moun ka gen konsekans finansye alontèm grav. Sa ka vle 

di ki kou elve pou yon ipotèk, yon prè sou machin, yon prè pou ti biznis pandan plizyè ane alvni – sa kap 

manje bidjè viktim Sandy ki te deja ap goumen pou rebati ak retabli yo. Pi grav ankò, kèk viktim Sandy ka 

chase andeyò mache travay la paske anpil patwon kontwole epi refize aplikan sou baz tachki nan dosye 

kredi yo – san konsidere si tach la se rezilta yon erè labank oubyen te rive san se pa te fòt aplikan an.  

 

Sipè Ouragan Sandy te gen yon konsekans devastatè sou plizyè milye fanmi nan New York ak tou rejyon 

nòdès la. Rezidan te blije chèche lojman tanporè lè kay yo te kraze; reparasyon kay ki koute chè te lakòz 

depans enprevi ki pa te nan bidjè; epi anpil biznis te fèmen pwovizwaman oubyen nèt, sa ki kite 

pwopriyetè ak anplwaye yo ak gwo pèt nan revni yo. Pou ede Nouyòkè kap goumen retabli, Gouvènè 

Cuomo ak Depatman Sèvis Finans ap travay ak fanmi sa yo ak enstitisyon finansye nan anpil mannyè, san 

bliye akselere tretman reklamasyon asirans, asoupli restriksyon sou debousman endamnite asirans pou 

pwopriyetè kay, epi diminye chaj ipotèk pou pwopriyetè kay kap goumen. Mezi sa yo te pran pou ede 

garanti pèsonn pa sibi sezi, fayit, oubyen lòt katastwòf finansye tou senpleman akòz konsekans negatif 

Sandy.  

 

Pou li yon kopi lèt Sipè Entandan Lawsky te voye bay ajans kap rapòte kredi yo, tanpri vizite 

http://www.governor.ny.gov/assets/documents/FICOLetter.pdf. 

 

Viktim Sandy ki panse pwent kredi yo te afekte yon mannyè enjis dwe kontakte DFS nan 1-800-339-1759. 

 

Defansè Kliyan NYPIRG (New York Public Interest Research Group) Andy Morrison te di konsa, “Ajans kap 

rapòte kredi pa te responsab Sipè Ouragan Sandy – se te zèv Bondye. Men yo kapab evite pini Nouyòkè 

paske peman bil yo anreta oubyen pa fèt epi kevite kraze kapasite yo pou jwenn ipotèk, kredi oubyen 

menm yon djòb. Desans ak ekite imèn mande pou ajans kredi pa pini Nouyòkè pou sa yo pa ka kontwole. 

NYPIRG aplodi Gouvènè Cuomo ak Sipè Entandan DFS Lawsky pou entèvansyon yo bò kote sektè kap 

rapòte kredi yo onon Nouyòkè.” 

